
TALABALARNING KONSEPTUAL FIKRLASHINI RIVOJLANTIRISHDA OLIY 
TA’LIMNING METODIK SHART-SHAROITLARI VA PEDAGOGIK 
IMKONIYATLARI 
 

G‘ofurova Barnoxon Asadjon qizining 
University of Business and Science katta o'qituvchisi, PhD 
Email: gofurova343@gmail.com  
Tel: +998916723453 
 
Annotatsiya. Ushbu maqolada oliy ta’lim jarayonida talabalarning konseptual fikrlashini rivojlantirishga xizmat 
qiluvchi metodik shart-sharoitlar va pedagogik imkoniyatlar ilmiy asoslanadi. Tadqiqotda konseptual fikrlashning 
mazmuni, kompetensiya sifatida shakllanish omillari hamda ta’lim jarayonini tashkil etishning metodik 
mexanizmlari tahlil qilinadi. Maqolada konseptual fikrlashni rivojlantirishda integrativ yondashuv, muammoli 
ta’lim, refleksiv faoliyat, loyihaviy o‘qitish, interfaol hamda vizual-metodik vositalarning amaliy samaradorligi 
yoritiladi. Shuningdek, diagnostik baholash, kompetensiyaviy yondashuv va o‘quv mazmunini konseptlar tizimi 
asosida strukturaviy tashkil etish talabaning analitik, modellashtiruvchi va ilmiy xulosalovchi fikrlash 
ko‘nikmalarini yuksaltirishdagi muhim omillar sifatida ko‘rsatib beriladi. 
 
Kalit so’zlar: konseptual fikrlash, kompetensiya, metodik shart-sharoit, pedagogik imkoniyat, muammoli ta’lim, 
refleksiya, integratsiya, loyihaviy faoliyat. 
 

METHODOLOGICAL CONDITIONS AND PEDAGOGICAL OPPORTUNITIES OF 
HIGHER EDUCATION IN DEVELOPING STUDENTS' CONCEPTUAL THINKING 
 
Gofurova Barnoxon Asadjon qizining 
Senior Lecturer, University of Business and Science, PhD 

 
Annotation This article scientifically substantiates the methodological conditions and pedagogical opportunities 
that serve to develop students' conceptual thinking in the process of higher education. The study analyzes the 
content of conceptual thinking, factors of its formation as a competency, and methodological mechanisms for 
organizing the educational process. The article highlights the practical effectiveness of an integrative approach, 
problem-based learning, reflective activity, project-based learning, interactive and visual-methodological tools in 
developing conceptual thinking. Also, diagnostic assessment, a competency-based approach, and the structural 
organization of educational content based on a system of concepts are indicated as important factors in improving 
the student's analytical, modeling, and scientific inferential thinking skills. 
 
Keywords: conceptual thinking, competency, methodological conditions, pedagogical opportunities, problem-
based learning, reflection, integration, project activities. 

 

DOI: https://doi.org/10.47390/ydif-y2026v2i2/n51  

 

Globallashuv jarayonlarining jadallashuvi, raqamli texnologiyalar asosida ta’lim 

resurslarining kengayishi hamda zamonaviy mehnat bozorida yuqori intellektual salohiyatga 

ega mutaxassislarga bo‘lgan ehtiyojning ortib borishi oliy ta’lim tizimini sifat jihatidan 

yangilash zaruratini yuzaga keltirmoqda. Bugungi kunda oliy ta’lim muassasalari 

bitiruvchisidan faqat nazariy bilimlar majmuasini egallash emas, balki ularni tahlil qilish, 

tizimlashtirish, tushunchalararo bog‘liqlikni aniqlash, konseptual modellashtirish hamda 

murakkab vaziyatlarda ilmiy asoslangan qarorlar qabul qilish kabi yuqori darajadagi tafakkur 

kompetensiyalariga ega bo‘lish talab etilmoqda. Shu jihatdan talabalarda konseptual fikrlashni 

shakllantirish va rivojlantirish oliy ta’lim jarayonining strategik yo‘nalishlaridan biri sifatida 

qaraladi. 

Konseptual fikrlash talabaning bilimlarni alohida fakt va ma’lumotlar yig‘indisi sifatida 

emas, balki ularning ichki mohiyati, sabab-oqibat munosabatlari hamda umumiy qonuniyatlar 

tizimi orqali anglash qobiliyatini ifodalaydi. Mazkur fikrlash turi ayniqsa murakkab ilmiy 

tushunchalar va nazariy modellar bilan ishlashda muhim bo‘lib, u talabaning nazariy bilimni 

amaliy vaziyatlarga tatbiq etish, muammoni umumlashtirilgan konseptual darajada talqin 

qilish hamda yechimni modellashtirish kompetensiyasini shakllantiradi. Vygotskiyning 

ijtimoiy-madaniy yondashuvida konseptlarning shakllanishi shaxsning muloqot va nutqiy 

faoliyati bilan bevosita bog‘liq ekani ta’kidlanadi, bu esa ta’lim jarayonida talabaning fikrlash 

amaliyotini faollashtirish zarurligini ko‘rsatadi. Bruner esa bilimni “kashfiyot orqali 

o‘zlashtirish” mexanizmi talabaning intellektual mustaqilligini oshirishini qayd etib, 

konseptual fikrlashni rivojlantirishda faol o‘qitish strategiyalarining ustuvorligini asoslaydi. 

Shuningdek, zamonaviy ta’lim paradigmasida kompetensiyaviy yondashuv ustunlashib 

borayotganligi sababli konseptual fikrlashni rivojlantirish ta’lim mazmunini qayta tashkil etish, 

o‘qitish metodlarini ilmiy-tadqiqiy va muammoli yondashuvlar bilan boyitish hamda refleksiv 

faoliyatni qo‘llab-quvvatlovchi ta’lim muhitini yaratishni taqozo etadi. Biggs va Tang 

tomonidan ilgari surilgan “konstruktiv moslashuv” (constructive alignment) nazariyasi ham 

o‘quv maqsadlari, o‘qitish metodlari va baholash mezonlari o‘zaro uyg‘un tashkil etilgandagina 

yuqori darajadagi kognitiv natijalarga erishish mumkinligini asoslaydi. Demak, konseptual 

fikrlashni rivojlantirish masalasi oliy ta’limda metodik shart-sharoitlar hamda pedagogik 

imkoniyatlarning tizimli ravishda loyihalashtirilishini talab qiluvchi muhim ilmiy-amaliy vazifa 

hisoblanadi. 

Ta’lim nazariyasi va metodikasida konseptual fikrlashni rivojlantirish muammosi 

kognitiv psixologiya, konstruktivistik yondashuv hamda kompetensiyaviy ta’lim konsepsiyasi 

doirasida keng talqin qilinadi. Kognitiv yondashuv vakillari fikrlashni shaxsning bilimni qayta 

ishlash, tashkil etish va strukturaviy shakllantirish jarayoni sifatida izohlaydi. Piagetning 

kognitiv rivojlanish nazariyasida yangi bilimlarning o‘zlashtirilishi shaxsning mavjud aqliy 

strukturasi bilan o‘zaro moslashuvi orqali amalga oshishi ko‘rsatiladi; bu esa talabaning 

tushunchalararo aloqalarni ongli ravishda anglashiga xizmat qiladi. 

Vygotskiy konseptlarning shakllanishini “yaqin rivojlanish zonasi” bilan bog‘lab, ta’lim 

jarayonida talaba fikrlashini ijtimoiy hamkorlik va muloqot orqali rivojlantirish mumkinligini 

asoslaydi. Bruner esa ta’lim mazmunini spiral ko‘rinishda tashkil etish g‘oyasini ilgari surib, 

tushunchalarni bosqichma-bosqich chuqurlashtirish orqali konseptual fikrlashni rivojlantirish 

mumkinligini ta’kidlaydi. Ausubelning “mazmunli o‘zlashtirish” nazariyasida esa yangi bilimlar 

avvalgi bilimlar bilan mantiqiy integratsiyalashganda barqaror tushunchalar tizimi 

shakllanishi ilmiy jihatdan asoslangan. Shu bilan birga, Bloom va Anderson Krathwohl 

taksonomiyasi doirasida kognitiv natijalar darajalanib, tahlil, sintez, baholash va yaratish kabi 

yuqori aqliy operatsiyalar bilimni oddiy qayta aytishdan ko‘ra murakkab tafakkur jarayonlarini 

talab qilishi ko‘rsatiladi. Bu holat oliy ta’limda konseptual fikrlash kompetensiyasini 

shakllantirish uchun o‘quv jarayonini muammoli vaziyatlar, integrativ o‘quv topshiriqlari va 

refleksiv faoliyat orqali tashkil etish zarurligini bildiradi. 

Hattie tomonidan olib borilgan meta-tahliliy tadqiqotlarda ta’lim natijadorligiga eng 

kuchli ta’sir ko‘rsatuvchi omillardan biri sifatida o‘qituvchi tomonidan beriladigan aniq 

maqsadlar va samarali qayta aloqa mexanizmlari ajratib ko‘rsatiladi. Marzano esa ta’lim 

samaradorligini oshirishda tahliliy fikrlash strategiyalarini ishlab chiqish, o‘quv vaziyatini 

tushunchalar asosida tahlil qilish va natijani konseptual asosda umumlashtirish amaliyotlari 

muhimligini ta’kidlaydi. Demak, konseptual fikrlash kompetensiyasini rivojlantirish ta’lim 

mazmuni, metodik ta’minot, baholash tizimi hamda pedagogik muhitning uyg‘unligiga 

tayanadigan murakkab tizimli jarayon sifatida namoyon bo‘ladi. Mazkur maqolada konseptual 

fikrlash kompetensiyasini rivojlantirish masalasini metodik jihatdan asoslashda nazariy-

tahliliy yondashuv ustuvor bo‘lib, u pedagogik va psixologik manbalar, zamonaviy 

kompetensiyaviy ta’lim konsepsiyalari hamda konstruktivistik g‘oyalarning ilmiy 

interpretatsiyasi asosida amalga oshirildi. Tadqiqot jarayonida nazariy tahlil metodi orqali 

konseptual fikrlashga doir ilmiy qarashlar tizimlashtirildi, taqqoslash va umumlashtirish 

usullari asosida turli yondashuvlarning mazmuniy farqlari aniqlashtirildi. Shuningdek, 

pedagogik modellashtirish metodi yordamida talabalarda konseptual fikrlashni 

shakllantirishga xizmat qiluvchi metodik shart-sharoitlar tizimi konseptual model sifatida 

ishlab chiqildi. Diagnostik yondashuv esa kompetensiyaning shakllanishini baholashga imkon 

beruvchi mezon va ko‘rsatkichlarni belgilash, refleksiv tahlil mexanizmlarini pedagogik 

jarayonga integratsiya qilish zaruratini ilmiy asoslashga xizmat qildi. 

Konseptual fikrlash kompetensiyasi talabaning o‘rganilayotgan bilimlarni mazmunan 

qayta ishlashi, tushunchalararo mantiqiy aloqalarni aniqlashi va umumlashtirilgan nazariy 

xulosalar chiqarishiga asoslangan intellektual faoliyatni ifodalaydi. Bu kompetensiya faqat 

bilimlar jamlanmasi bilan chegaralanmay, talabaning bilish jarayonida faol subyekt sifatida 

namoyon bo‘lishini ta’minlaydi. Shu nuqtai nazardan, konseptual fikrlash kompetensiyasining 

komponentlari quyidagicha izohlanadi: 

Kognitiv komponent talabaning tayanch tushunchalar va nazariy bilimlar tizimiga 

egaligi bilan tavsiflanib, Ausubel ta’kidlaganidek, bilimlarning mazmunli o‘zlashtirilishi avvalgi 

bilimlar bilan integratsiya jarayonida yuzaga keladi. Analitik-komparativ komponent 

tushunchalarni tahlil qilish, taqqoslash, tasniflash va umumlashtirish orqali ilmiy fikrlashning 

aniqligi va dalillanganligini kuchaytiradi. Model asosidagi tafakkur komponenti o‘quv 

materialini sxema, jadval, konseptual xarita va algoritmlar asosida strukturaviy ifodalashni 

taqozo etadi; bu jarayon talabaning abstrakt tafakkurini rivojlantiradi. Refleksiv komponent 

talabaning o‘z fikrlash jarayonini nazorat qilishi, xatolarni tahlil etishi va xulosalarni qayta 

ko‘rib chiqishiga xizmat qiladi. Bandura nazariyasida ta’kidlangan o‘zini boshqarish 

mexanizmlari aynan refleksiv faoliyat orqali mustahkamlanadi. Ijodiy komponent esa mavjud 

bilimlar asosida yangi yondashuvlar ishlab chiqish, muammoga alternativ yechim taklif etish 

va innovatsion fikrlarni ilgari surish imkonini yaratadi. Mazkur komponentlar o‘zaro 

integratsiyalashgan holda shakllanganda talabaning konseptual fikrlashi barqaror, tizimli va 

ilmiy xulosalashga yo‘naltirilgan ko‘rinish kasb etadi. 

Oliy ta’limda talabalarning konseptual fikrlashini rivojlantirish samaradorligi metodik 

jihatdan oldindan loyihalashtirilgan, maqsadli hamda diagnostik yondashuvga asoslangan 

shart-sharoitlar tizimiga bog‘liqdir. Biggs va Tang konsepsiyasiga ko‘ra, ta’lim maqsadlari, 

metodlar va baholash uyg‘unlashgan taqdirdagina chuqur o‘zlashtirish hamda yuqori 

darajadagi tafakkur natijalari yuzaga keladi. Shunga ko‘ra, quyidagi metodik shart-sharoitlar 

ustuvor deb baholanadi: 

Ta’lim mazmunini alohida fakt va ma’lumotlar ketma-ketligi emas, balki tayanch 

konseptlar tizimi asosida qurish talabaning umumlashtirish va tizimli fikrlash ko‘nikmalarini 

kuchaytiradi. Bunda tayanch tushunchalar aniqlanadi, ularning o‘zaro munosabatlari 

konseptual xaritalar orqali vizuallashtiriladi hamda nazariya-amaliyot integratsiyasi 

ta’minlanadi. Bu yondashuv Brunerning “spiral ta’lim” g‘oyasi bilan hamohang bo‘lib, 

tushunchalarni bosqichma-bosqich chuqurlashtirishni nazarda tutadi. 

Konseptual fikrlash, avvalo, muammoni anglash, savol qo‘yish, gipoteza ilgari surish va 

ilmiy asoslash kabi aqliy operatsiyalar bilan rivojlanadi. Dewey ta’kidlaganidek, o‘qitishning 

samaradorligi muammoli vaziyatlar yaratish va ularni hal etish jarayonini bosqichli tashkil 

etish bilan belgilanadi. Shu sababli muammoli savollar, keys-stadi, ilmiy munozaralar hamda 

dalillashga asoslangan vazifalar talabani faol fikrlashga yo‘naltiradi. 

Refleksiya konseptual fikrlashni mustahkamlovchi asosiy mexanizmlardan biri bo‘lib, 

talabaning fikrlash jarayonini ongli boshqarishiga xizmat qiladi. Metakognitiv nazorat “Men 

qanday fikrladim?” kabi tahliliy savollar, refleksiya kundaliklari, portfoliolar, shaffof baholash 

mezonlari va tizimli qayta aloqa orqali ta’minlanadi. Hattie tadqiqotlarida qayta aloqa 

(feedback) o‘quv natijasiga kuchli ta’sir ko‘rsatuvchi omil sifatida qayd etilgan bo‘lib, bu 

refleksiv yondashuvning ahamiyatini yanada kuchaytiradi. 

Loyihaviy faoliyat talabaning bilimlarni amaliy muammo bilan bog‘lash, rejalashtirish, 

resurslarni baholash, natijani taqdim etish va tahlil qilish kompetensiyalarini kompleks 

rivojlantiradi. Bu jarayon talabaning konseptual modellashtirish ko‘nikmalarini faollashtirib, 

muammoni umumlashtirilgan darajada talqin qilish va yechim ishlab chiqishga tayyorlaydi. 

Marzano ta’lim jarayonida fikrlash strategiyalarini rivojlantirish, tahliliy topshiriqlardan 

foydalanish hamda vizual organayzerlar yordamida bilimni strukturaviy tashkil etish 

samaradorligini alohida ta’kidlaydi. Shu sababli INSERT, klaster, fishbone, debat, konseptual 

xarita (mind map) hamda grafik organayzerlar talabaning konseptlararo munosabatlarni ko‘ra 

olishiga va bilimlarni tizimlashtirishiga yordam beradi. 

Konseptual fikrlash kompetensiyasini rivojlantirishda metodik shart-sharoitlar bilan bir 

qatorda oliy ta’lim muhitining pedagogik imkoniyatlari ham muhim rol o‘ynaydi. Jumladan, 

raqamli platformalar (LMS), elektron resurslar va masofaviy ta’lim vositalari talabaning 

mustaqil izlanish faoliyatini qo‘llab-quvvatlaydi. Shuningdek, kreativ ta’lim muhiti, 

hamkorlikda o‘qitish (collaborative learning), o‘qituvchining fasilitatorlik roli hamda 

kompetensiyaviy baholash tizimi talabaning fikrlash faoliyatini faollashtiruvchi muhim omillar 

sifatida namoyon bo‘ladi. Pedagogik imkoniyatlar metodik shart-sharoitlar bilan 

uyg‘unlashganida ta’lim natijadorligi ortib, konseptual fikrlash kompetensiyasi bosqichma-

bosqich shakllanadi. 

Xulosa qilib aytganda, oliy ta’lim jarayonida talabalarning konseptual fikrlashini 

rivojlantirish ta’limni metodik jihatdan puxta loyihalashni hamda maqsadli pedagogik shart-

sharoitlarni yaratishni talab etadi. O‘quv mazmunini tayanch konseptlar tizimi asosida 

strukturaviy tashkil etish, muammoli ta’lim metodlarini qo‘llash, refleksiv muhitni 

shakllantirish, loyihaviy-tadqiqot topshiriqlar tizimini joriy etish va interfaol-vizual metodik 

vositalardan samarali foydalanish konseptual fikrlash kompetensiyasini rivojlantirishning 

ustuvor shartlari sifatida namoyon bo‘ladi. Ushbu yondashuvlar talabalarda ilmiy tahlil, 

umumlashtirish, modellashtirish hamda mustaqil va asoslangan qaror qabul qilish 

kompetensiyalarini kuchaytirib, oliy ta’limning amaliy samaradorligini oshirishga xizmat 

qiladi. 

